
Efni: Skýrsla nefndar um mótun stefnu um lagningu raflína í jörð, 60. mál á 143. löggjafarþingi

Þingmálið var sent Bændasamtökum Íslands til umsagnar með tölvubréfi frá nefndasviði 
Alþingis, dags. 5. febrúar 2014.

Á árinu 2012, og nokkuð fram á árið 2013, var unnið nefndarstarf á vegum iðnaðarráðherra 
um mótun stefnu um lagningu raflína í jörð, í samráði við umhverfisráðherra. Gunnar 
Svavarsson fv. alþingismaður veitti þessu starfi forstöðu og var Ólafur R. Dýrmundsson, 
Bændasamtökum Íslands, meðal nýrra nefndarmanna sem bættust við haustið 
2012. Lokaskýrsla nefndarinnar frá 11. febrúar 2013 var lögð til grundvallar 60. máli 
Alþingis 2013-1014 en iðnaðar- og viðskiptaráðherra lagði hana fram í október 2013.

Hér fylgir með minnisblað frá Bændasamtökum Íslands sem var meðal þeirra gagna sem 
Ólafur lagði fram í nefndinni en hann tók virkan þátt í starfi hennar og lagði þetta minnisblað 
fram á 13. fundi nefndarinnar 3. desember 2012. Þar var bent á bæði kosti og galla 
jarðstrengja frá sjónarhóli landbúnaðar og skiluðu þau sjónarmið sér vel í 
lokaskýrslunni. Eftir því sem leið á nefndarstarfið, og enn frekar eftir að því lauk, kom í ljós 
að kostnaður við lagningu jarðstrengja er að jafnaði lægri en þær tölur, sem Landsnet hefur 
lagt til grundvallar. Því er lagning jarðstrengja orðinn raunhæfari kostur við ákveðnar 
aðstæður og geta jarðstrengir bætt mjög afhendingaröryggi sem er meðal þeirra þátta sem 
varða landbúnaðinn miklu.

Bændasamtök Íslands telja brýnt að mótuð verði stefna um lagningu raflína í jörð og telur 
framangreinda skýrslu mjög gagnlegt framlag til faglegrar og upplýstrar umræðu um 
málið. Þá eru Bændasamtök Íslands reiðubúin til þátttöku í áframhaldandi umræðum um 
raflínumál og jafnframt að senda fulltrúa á fund atvinnuveganefndar Alþingis sé þess óskað.

Virðingarfyllst
f.h. Bændasamtaka Íslands

Elías Blöndal Guðjónsson



Minnisblað
fyrir 13. fund nefndar um mótun stefnu um lagningu raflína íjörð -

r

sjónarmið frá Bœndasamtökum Islands

1. í 21. gr. raforkulaga nr. 65/2003, með síðari breytingum, kemur m.a. íram að þess beri að 
gæta við framkvæmdir að þær stofni hvorki mönnum, munum né búpeningi í hættu eða 
valdi þeim skaða. Nánari ákvæði sem snerta landbúnað er að finna í reglugerð um hönnun 
og uppsetningu háspennulína nr. 586/2004 og gagnlegar leiðbeiningar er að finna í 
bæklingi Landsnets, „Háspennulínur -  aðgát skal höfð“, m.a. um helgunarsvæði 
háspennulína. Þar kemur einnig fram að reglur um fjarlægðarmörk fyrir háspennustrengi í 
jörð séu ekki jafn skýrar og þær sem gilda fyrir háspennulínur.

2. Ljóst er að í landbúnaði er að jafnaði meiri truflun á umsvifum frá háspennulínum í lofti 
en í jörðu. Þó þarf að skoða aðstæður í hverju tilviki.

3. Helstu þættir sem taka þarf tillit til þegar raflínur eru lagðar um lönd bújarða: byggingar, 
vegalögn, heystæður, girðingar, réttir, skurðgröftur, plógræsing, túnrækt og 
akuryrkja, skógrækt, nýting hlunninda, svo sem stangveiði og útsýn og ímynd 
varðandi ferðaþjónustu. Hugsanlegir neikvæðir þættir gætu einnig verið skert öryggi og 
rafmengun á jörðinni.

4. Þótt jarðstrengir hafi að jafnaði minni áhrif á uppbyggingu og umsvif á bújörðum en 
loftstrengir tengjast þeim ákveðnar kvaðir, sbr. leiðbeiningar Landsnets „Helgunarsvæði 
jarðstrengja“ og 13. gr. reglugerðar nr. 678/2009 um raforkuvirki. Þar eru helgunarsvæði 
skilgreind 6-14 metrar og lágmarks athafnasvæði 4-6 metrar eftir spennu strengja. Þar er 
m.a. tilgreint að öll röskun á ræktuðu landbúnaðarlandi er óheimil neðan efstu 30 cm 
nema í samráði við Landsnet og verulegar hömlur eru á skóg- og skjólbeltarækt á þessum 
stöðum.

5. Gerðir eru samningar við bændur þegar veitur eru lagðar um lönd þeirra, eða eignanám 
gert, ef samningar takast ekki. Bætur koma til vegna kvaða, jarðrasks, áhættu o.fi. Þá hafa 
komið íram hugmyndir um árlega leigu fyrir landnot.

6. Vegna strangrar ábyrgðarreglu í 3. mgr. 71 gr. laga nr. 81/2003 um fjarskipti, þ.e.a.s. um 
öfluga sönnunarbyrði, geta iðgjöld ábyrgðartrygginga bænda hækkað vegna aukinnar 
áhættu. Því er m.a. brýnt að lögbinda ákvæði um merkingu jarðstrengja.

7. Bændur leggja mikla áherslu á nauðsyn þess að mótuð verði stefna um lagningu raflína í 
jörð og tryggt verði samráð við bændur og landeigendur allt frá því að hugmynd um 
lagningu jarðstrengs kemur fram.

Olafur R. Dýrmundsson
03/12/12


